
Intervensaun hosi S. Ex.ª Prokuradór-Jerál Repúblika, José da Costa 

Ximenes, iha okazian serimónia posse ba ninia mandatu daruak 
 

Palásiu Prezidensial Nicolau Lobato – Loron-28, fulan-abril, tinan-2017 

* 
 

Sua Exelénsia, Señor Prezidente Repúblika, 

Señor Prezidente Tribunál de Rekursu, 

Señor Prezidente Tribunál de Rekursu sesante, 

Señor Ministru Estadu, Kordenadór Asuntu Administrasaun Estadu no Justisa 

no Ministru Administrasaun Estatál, 

Señor Ministru da Justisa, 

Señor Xefe Estadu Maior F-FDTL, 

Señor Komandante Jerál PNTL, 

Señor Provedór Direito Umanu no Justisa, 

Señora APJR,  

Señor sira membru KSMP, 

Señor komisáriu KAK, 

Señor Defensór Públiku Jerál, 

Señor Embaixadór sira no Reprezentante husi Korpu Diplomátiku, 

Exelénsia sira, 

Meritísimu juiz no juiza sira, karu kolega majistradu MP, señor defensor 

públiku, ofisiál justisa no funsionáriu sira MP nian, 

Distintu konvidadu sira, 

Señor no Señora sira 

 

Uluk nanain hau hato’o ha’u-nia respeitu no agradesimentu ba Sua 

Exelénsia, Señor Prezidente Repúblika, ba konfiansa ne’ebé depozita mai ha'u 

hodi ezerse, mandatu ida tan, onrozu kargu nu’udar Prokuradór Jerál Repúblika. 

Mai ha’u no ha’u nia família ida ne’e hanesan sinál-de-konfiansa i onra bo’ot ida. 

Ha'u bele garante ba Sua Exelénsia, Señor Prezidente Repúblika, katak sei 

konta nafatin ho ha’u nia dedikasaun tomak ba kauza públika, experiénsia 

profisionál no ha’u nia lealdade ba knaar ida ne’e maibé ha’u nia preokupasaun bo’ot 

liu mak atu labele lakon konfiansa ne’ebé mak depozita mai ha’u. 

Iha juramentu solene ne’ebé ha'u foin presta, atu renova hikas komprimisu 

ne’ebé ha’u assume ona besik tinan sanulu resin-hitu, hodi kumpre nafatin 

Konstituisaun no Lei sira, ha’u hakarak renova komprimisu ho ema hotu no 

timor-oan ida-idak, buka halo buat hothotu atu Servisu Ministériu Públiku nian 

bele kontinua merese duni kualifikativu hosi servisu públiku ne’ebé atribui ba,  

liu-liu, bazeia ba legalidade ne’ebé rigorozu no justisa ida ne’ebé independente, 

kualifikadu no hanesan ba ema hotu. 

Konstituisaun Repúblika Demokrátika Timor-Leste atribui mandatu ne’ebé 

klaru ba Ministériu Públiku, mak hanesan: reprezenta Estadu, ezerse asaun penál, 

reprezenta auzente, menór no inkapás sira i defende legalidade demokrátika. No, 

nu’udar kritériu fundamentál hosi nia atuasaun sira mak estabelese tiha Legalidade no 

Objetividade. Portantu, laiha ema ida mak sei mai hase’es ita husi kritériu hirak 

ne’ebé Konstituisaun-da-Repúblika impoin mai ita, tanba kritériu-sira ne’e mak 

fundamenta ita-nia juramentu solene no prinsípiu hirak ne’e mak hanesan 

lejitimidade baihira ita-hala’o ita-nia funsaun sira. 

 

*** 

Exelénsia Sr. Prezidente Repúblika, 

Distintu konvidadu sira 

 

Justisa tenke koloka definitivamente ba servisu sidadania no 

dezenvolvimentu sosiál nian. Ninia lejitimidade demokrátika sai hanesan, sobretudo, 

lejitimidade ezersísiu nian ida. Tanba ne’e, hanesan ha’u hateten ona, primeiru 

dezafiu ne’ebé sei koloka ba órgaun sira jestaun justisa nian mak atu buka efisiénsia 

no kualidade hosi ninia servisu, ou seja, dezafiu atu fó resposta tuir tempu ne’ebé 

razoável ba sidadaun sira no sosiedade enjerál.  

Durante besik tinan sanulu resin-lima liu bá dezde restaurasaun ita-nia 

independénsia, Ministériu Públiku kontinua dezenvolve a‘an.  

Iha perkursu ida ne’e, ita konta nafatin ho apoiu hosi órgaun soberania 

hothotu, igreja no sosiedade sivil iha koperasaun institusionál ne’ebé saudável 

hala’o ho prátika ne’ebé rigirozu hodi fó respeitu ba kompeténsia no prinsípiu sira 

hosi órgaun no instituisaun sira ida-idak nian. 

Ho apoiu hothotu nian no dedikasaun majistradu, ofisiál justisa no 

funsionáriu sira Ministériu Públiku nian, ita konsege ultrapasa dezafiu sira ne’ebé 

mosu no ohin ita bele alkansa nível ne’ebé importante entre instituisaun sira 

Estadu nian. 

Ha’u hakarak mós atu elojia no omenajeia publikamente ema hotu ne’ebé 

fó ona sira-nia kontribuisaun atu Ministériu Públiku bele to’o faze 

dezenvolvimentu ida ne’ebé ohin ita hotu haree. 

 

*** 

 

Exelénsia Sr. Prezidente Repúblika, 

Distintu konvidadu sira  

Presiza konsolida vitória ne’ebé ita hetan ona no fó prioridade ba medida 

sira hodi enfrenta dezafiu prezente no futuru nian. 

Iha vida intituisaun públika ida hanesan Ministériu Públiku, iha dezafiu 

balu ne’ebé kontínuo. Dezafiu atu buka efisiénsia no kualidade servisu nian 

nu’udar ida hosi dezafiu hirak ne’e. Nune’e, mak ha’u asumi desde inísiu hosi 

ha’u-nia mandatu anteriór, kompromisu inadiável kona-ba oinsá mak atu redús 

neneik ka gradualmente pendénsia prosesuál, iha nível nasionál, kompromisu 

ne’ebé mak ita konsege atinje iha liña hothotu. Agora iha ita-nia oin dezafiu atu 

mantein pendénsia iha nível ne’ebé estável. 

Mantein nafatin, hanesan, dezafiu atu kombate fenómenu kriminál hirak 

ne’ebé bele sobu aliserse ita-nia sosiedade no ita-nia Estadu-de-Direitu nian. 

Kriminalidade organizada, fenómenu sira korrupsaun nian no kriminalidade 

koneksa ne’ebé mak Estadu Modernu sira hasoru hela bebeik – no Timor-Leste 

la’os exesaun ida. Tanba ne’e, objetivu hosi represaun no prevensaun ba fenómeno 

hirak ne’e tenke asumi loloos, se la’e ita bele dezvia ita-nia mandatu konstitusionál 

atu defende loloos legalidade, interese koletivu no bem komún.  

Hamutuk ho ida ne’e, ita presiza reforsa liu tan mekanizmu sira 

rekuperasaun ativu nian, atu bele hadau tiha hosi ajente kriminozu sira vantajen 

patrimoniál hirak ne’ebé sira hetan hosi krime hodi devolve ba Estadu fundu hirak 

ne’ebé mak sira hetan ilisitamente. Ami tenke rekoñese katak iha aspetu ida ne’e 

ami presiza hametin liu tan. 

Ita bele hateten katak Ministériu Públiku kontinua dezenvolve no 

konsolida an i ita sei bele dezenvolve liu tan. Ba ida ne’e, ita tenke habelar ita-nia 

asaun hodi asume prioridade no objetivu foun sira. 

Iha ne’e, konsidera nu’udar esensiál katak Ministériu Públiku bele asume, 

ho forma ne’ebé konsistente, ninia papél nu’udar protetór ba sosiedade no 

espesialmente ba sira ne’ebe vulnerável liu. 

Maibé, ida ne’e implika, liu-liu, atu ita servisu ho objetivu atu hadi’a 

kondisaun hodi asesu ba justisa no fó hatene kona- ba, divulgasaun no 

sosializasaun ita-nia lei fundamentál sira. Nune’e, ita kontinua servisu hodi 

desentraliza, liu tan, servisu sira Ministériu Públiku nian, ho objetivu atu servisu 

maka’as liu kona-ba sensibilizasaun no informasaun jurídika ba komunidade sira, 

espesialmente iha área sira ne’ebe do’ok-liu. Tebes duni, ema ida labele defende 

loloos ninia direitu bainhira nia seidauk hatene didi’ak kona-ba ninia direitu sira 

ne'e. Informasaun jurídika nu’udar esensiál tebes hodi afirma kona-ba sidadania 

no promosaun ba valór ne’ebe mak forma Estadu-de-Direitu – no Ministériu 

Públiku labele nega ninia kontributu hodi kumpre dezígniu nasionál ida ne’e. 

Ministériu Públiku ninia objetivu ne’e tuir saida mak integra tiha iha Planu 

Estratéjiku Nasionál ba Setór Justisa 2011-2030, no mós iha Ajenda 

Dezenvolvimentu Sustentavél Nasoins Unidas nian. 

Segundu lugar, Ministériu Públiku sei assume mós papél ne’ebé efetivu liu 

iha defeza no promosaun ba direitu hosi vítima sira, liu-liu vítima hosi krime sira 

ne’ebé violentu no krime sira ne’ebá bazeia ba jéneru.  

Terseiru lugar, ami sei aumenta atuasaun Ministériu Públiku nian hodi 

defende direitu sira ne’ebé hanaran nu’udar direitu difuzu no koletivu sira, 

ne’ebé mak konsubstansia valór konstitusionál sira ne’ebé importante liu. Iha 

ne'e ita bele temi nu’udar ezemplu, defeza kona-ba ambiente, saúde públiku, no 

konsumidór sira. 

Iha kuartu lugar, ami sei resentra no reforsa papél MP nian iha área 

ezekusaun ba pena, bazeia ba ideia ida katak tenke reforsa no fiskaliza medida sira 

kona-ba resosializasaun ba kondenadu sira – ne’ebé, tuir loloos, finalidade sentrál 

punisaun nian. 

Finalmente, fundamentál liu mak atu kualifika nafatin asaun Ministériu 

Públiku nian: hodi hetan kualidade iha asaun no kualidade iha nia organizasaun.  

*** 

 

Exelénsia Sr. Prezidente Repúblika, 

Distintu konvidadu sira 

 

Ezijénsia hirak ne’ebé impoin ba Ministériu Públiku, bo’ot ba bebeik no 

kompleksu liu, ne’e duni, responsabilidade majistradu sira-nian mós boot no 

komplexu ba bebeik. Tanba ne’e, Estadu tenke rekoñese duni kona-ba todan 

ne’ebeé labele sukat no sobrekarrega ba ema ne’ebé enfrenta no simu 

responsabilidade funsaun hirak ne’e nian. 

Tanba ne’e, Estadu tenke fó rekoñesimentu liu hosi estatutu remuneratóriu 

ne’ebé dignu, atu bele garante kondisaun bainhira sira hala’o funsaun hirak ne’e 

hodi livre hosi kualkér kondisionamentu. No, molok hakat ba buat seluk, ami 

hanoin dadaun kona-ba seguransa majistradu no sira-nia família nian. Seguransa 

majistradu sira nian nu’udar responsabilidade no devér obrigatóriu Estadu nian, 

atu kumpre ida ne’e ami reklama no ezije nafatin. Tanba ne’e,  ha’u hakarak 

aproveita biban espesiál ida ne’e, hodi ezije dala ida tan kona-ba nesesidade atu 

harii kompleksu rezidensál ida iha Dili, ba majistradu sira Ministériu Públiku 

nian. 

Iha semana ne’e, ami simu informasaun foun katak Parlamentu Nasionál 

aprova ona iha jeneralidade kona-ba proposta lei alterasaun Estatutu Remuneratóriu 

ba Majistradu no Defensór Públiku sira, diploma ne’ebé mak ita hein kleur ona. Tanba 

ne’e, hodi Majistratura MP nia naran ha’u espresa ami-nia satisfasaun ba Governu ba 

proposta ne’ebé aprezenta no ba Ilustre Deputadu sira nia aprovasaun. 

 

*** 

 

Exelénsia Sr. Prezidente Repúblika, 

Distintu konvidadu sira, 

Señor no Señora sira 

 

Aproveita okaziaun ida ne’e, hodi ha’u nia naran pesoál no hodi MP nia 

naran hakarak hatoo ami-nia agradesimentu ba Sua Exelénsia Señor Prezidente 

Repúblika ba atensaun no preokupasaun ba funsionamentu ita nia sistema justisa.  

Ami sempre haree ba Sua Exelénsia nia papél, hodi garante Konstituisaun 

no funsionamentu regulár instituisaun demokrátika sira, ho laran hakmatek no 

konfiansa katak ita boot sei halo buat hothotu, no halo duni, hodi justisa bele 

funsiona ho independénsia atu majistradu sira kontinua hala’o sira-nia knaar tuir 

saida mak Konstituisaun no lei sira determina. 

Ha’u mós hakarak manifesta ami nia rekoñesimentu ba Parlamentu 

Nasionál ne’ebé mak durante ne’e akompaña ona funsionamentu justisa,  liu-liu, 

hala’o ona sira kompeténsia hodi fó kontribuisaun atu reforsa boa administrasaun 

jutisa, no sei hala'o ida ne'e nafatin. 

Ha’u mós louva esforsu Governu nian tanba fó ona ba Ministériu Públiku 

meiu nesesáriu sira hodi dezenvolve ami-nia asaun. Ha’u hakarak mós louva 

Governu, através hosi Konsellu Kordenasaun ba Koperasaun Institusionál, hodi 

hamutuk hetan solusaun ne’ebé mak bele kontribui di’ak liu ba prestasaun justisa iha 

ita-nia rai. 

Ho ita hothotu nia esforsu hamutuk mak ita sei bele ultrapasa problema 

estruturál sira ne’ebé mak ita-nia sistema justisa enfrenta. 

 

*** 

 

Exelénsia Sr. Prezidente Repúblika, 

Distintu konvidadu sira 

Ami mos lahaluhan atu rekoñese no agradese ba kolaborasaun hotu ne’ebé 

hetan hosi ita nia parseiru koperasaun sira, doadór internasionál, organizmu 

internasionál no reprezentante sira koperasaun internasionál ne’ebé mak tulun 

ona hodi harii justisa ne’ebé di’ak ba Timoroan hotu. 

Espesialmente ami hakarak agradese ba kolaborasaun ne’ebeé ami simu 

hosi Nasoins Unidas, liu-liu PNUD no UNODC, Embaixada Estadus Unidus 

Amérika, Uniaun Européia, KOICA no Nova Zelândia, ami hein katak sira bele 

kontinua apoiu nafatin MP hodi kumpre ninia misaun konstitusionál. 

 

*** 

 

Exelénsia Sr. Prezidente Repúblika, 

Señor no Señora sira 

 

Sistema justisa ezije kolaborasaun hosi órgaun hothotu no subsistema hirak 

ne’ebé integra ba. 

Ba ida ne’e, ami hakarak espresa ami-nia empeñamentu no disponibilidade 

tomak atu reforsa koperasaun instituisionál ho órgaun hothotu ne’ebé halo parte 

iha administrasaun justisa, iha relasaun ida ne'ebé hala'o ho respeitu mútuu no 

iha área kompeténsia ida-idak ninian, atu ita hamutuk buka nafatin hadia di’ak 

liu tan servisu justisa nian. 

Molok atu termina, ha’u hakarak hateten ba kolega majistradu sira 

Ministériu Públiku nian katak ha’u konta ho imi hotu nia dedikasaun atu ita bele 

kumpre loloos ita-nia misaun. Ita-nia misaun prinsipál mak kombate 

kriminalidade. Ita-nia forsa iha ita-nia uniaun. Kompete ba ita atu kontinua 

fortalese Instituisaun ne’ebé mak ita hetan previléjiu hodi pertense ba.  

 

Ba hothotu nia atensaun obrigadu wain! 


